
SIARAN MEDIA

KEMENTERIAN PERALIHAN TENAGA DAN TRANSFORMASI AIR
(PETRA)

KERAJAAN PERKUKUH TINDAKAN PEMULIHARAAN SUNGAI
MELALUI JAWATANKUASA KHAS MENANGANI KEMEROSOTAN
KUALITI AIR SUNGAI KEBANGSAAN (JKKAS)

KUALA LUMPUR, 12 OKTOBER 2026- Timbalan Perdana Menteri dan
Menteri Peralihan Tenaga dan Transformasi Air, YAB Datuk Amar Haji
Fadillah bin Haji Yusof telah mempengerusikan Mesyuarat Jawatankuasa
Khas Menangani Kemerosotan Kualiti Air Sungai Kebangsaan (JKKAS)
Bil. 2 Tahun 2026 hari ini, di Kuala Lumpur.

JKKAS memantau pelaksanaan strategi meningkatkan kualiti air sungai
negara melalui pendekatan pengurusan bersepadu, dengan penglibatan
Kerajaan Persekutuan, kerajaan negeri, pihak berkuasa tempatan dan
pihak berkepentingan lain.

Berdasarkan Laporan Status Kualiti Air Sungai 2025 oleh Jabatan
Alam Sekitar (JAS), bilangan sungai tercemar meningkat daripada 25
sungai pada tahun 2023 kepada 27 sungai pada tahun 2024 dan 33
sungai pada tahun 2025. Daripada 672 sungai utama yang dipantau,
sebanyak 467 sungai (69%) dikategorikan bersih, 172 (26%) sederhana
tercemar dan 33 (5%) tercemar. Parameter pencemar utama yang dikenal
pasti ialah Ammoniakal Nitrogen (AN). Mesyuarat telah menetapkan
sasaran peningkatan Indeks Kualiti Air (IKA) sekurang-kurangnya
10% berbanding tahun 2025 bagi 33 sungai yang tercemar dalam tempoh
setahun serta pengiktirafan yang bersesuaian kepada kerajaan Negeri
yang berjaya mencapai sasaran tersebut.



Mesyuarat telah memutuskan supaya satu kajian rintis pengurusan
punca tidak tetap (NPS) secara bersepadu dilaksanakan di satu (1)
lokasi Pihak Berkuasa Tempatan (PBT) yang terpilih. Kajian bertujuan
menguji kebolehgunaan data di lapangan, menganggarkan beban
pencemaran, menentukan kawasan keutamaan serta merangka tindakan
kawalan yang bersesuaian.

Satu Jawatankuasa Teknikal Piawaian Pelepasan Efluen yang
dipengerusikan oleh Kementerian Perumahan dan Kerajaan Tempatan
(KPKT) juga ditubuhkan dengan kerjasama Institut Penyelidikan Air
Kebangsaan Malaysia (NAHRIM) untuk menyelaras pelaksanaan
piawaian pelepasan efluen di kawasan bandar dan luar bandar.

Garis Panduan Pemasangan Panel Solar Terapung di Atas Takungan Air
dan Tasik di Malaysia turut dilancarkan sebagai rujukan pembangunan
solar terapung yang terancang, mampan dan mengambil kira aspek
kelestarian sumber air negara.

Langkah-langkah bersepadu ini akan memperkukuh kawalan
pencemaran di punca, melindungi sumber air dan meningkatkan
keselamatan air negara. Kerajaan Persekutuan dan Kerajaan Negeri
akan terus menyelaras tindakan pemuliharaan bagi memastikan sungai
negara terpelihara.

